
KUALA LUMPUR (20 OKTOBER 2023) - Suruhanjaya Hak Asasi Manusia Malaysia 

(SUHAKAM) mengutuk sekeras-kerasnya serangan Israel terhadap orang awam Palestin. 

Sekatan penuh di Gaza yang menghalang akses kepada makanan dan bekalan perubatan adalah 

satu pelanggaran yang amat serius terhadap undang-undang kemanusiaan antarabangsa.  

 

Serangan berterusan terhadap orang awam dari kedua-dua belah pihak, pembunuhan berterusan 

orang awam Palestin, dan sekatan Gaza yang berpanjangan, yang dipercayai menyasarkan 

Hamas, boleh dianggap sebagai satu bentuk pembunuhan beramai-ramai. Kehilangan begitu 

banyak nyawa dalam letupan di Hospital Al-Ahli yang berpunca daripada serangan Israel ke 

atas Gaza adalah jenayah perang yang amat tidak bertanggungjawab dan ini sama sekali tidak 

boleh diterima dan amat tidak munasabah. SUHAKAM amat kecewa dengan kurangnya 

kecaman dan tindak balas terhadap jumlah kematian rakyat Palestin  yang melebihi 4,000 

nyawa. Amerika Syarikat (AS) dan negara Barat seolah-olah menyokong dasar yang menjurus 

kepada pembunuhan beramai-ramai. 

 

SUHAKAM menzahirkan rasa tidak percaya dan kecewa terhadap negara-negara kuasa besar 

seperti AS, yang sepatutnya menggunakan kuasa veto yang diberikan untuk melindungi nyawa 

manusia dan mengekalkan keamanan, namun bertindak sebaliknya menggunakan kuasa 

tersebut untuk mengalakkan pembunuhan beramai-ramai yang kejam. AS menggunakan kuasa 

veto untuk menyekat resolusi Majlis Keselamatan Pertubuhan Bangsa-Bangsa Bersatu (UNSC) 

yang mendesak serangan di Semenanjung Gaza dihentikan, bagi membenarkan akses bantuan 

kemanusiaan ke wilayah itu. Kegagalan AS untuk bertindak balas walaupun dengan sedikit 

rasa simpati terhadap jumlah kematian orang awam yang begitu  banyak di Gaza menunjukkan 

sokongan kepada Israel dan bukannya Palestin, termasuk sokongan terhadap kemusnahan 

Palestin dan hak mereka untuk bernegara.  Kegagalan dalam menangani punca kepayahan 

Palestin selama 75 tahun, pelanggaran serius terhadap  hak asasi manusia Palestin oleh Israel 

dan masyarakat antarabangsa adalah punca utama kepada peningkatan permusuhan dan 

kehilangan nyawa orang awam di kedua-dua belah pihak. 

 

SUHAKAM menyokong kenyataan Perdana Menteri yang menggesa pengeboman dihentikan 

dan saranan penubuhan koridor kemanusiaan melalui sempadan Rafah.  Kerajaan Malaysia 

perlu meransang sokongan dan mengetengahkan pencabulan dan pengabaian hak-hak rakyat 

Palestin di forum antarabangsa termasuk di PBB. 

 

SUHAKAM berdiri teguh atas kedaulatan undang-undang dan pengiktirafan negara untuk 

rakyat Palestin. Serangan besar-besaran yang mensasarkan orang awam dengan "kematian 

yang minimum" adalah sesuatu yang dahsyat dan merupakan pencabulan terang-terangan 

terhadap undang-undang hak asasi manusia antarabangsa dan Resolusi PBB. 

 

SUHAKAM ingin menyatakan penyatuan bersama rakyat Malaysia menyokong solidariti 

terhadap Palestin  dan takziah diucapkan kepada keluarga yang berduka akibat tragedi ini. 

